
Ụmịedemede  

Mpụ bụ mmadụ ịkpa agwa dị ka o siri masị ya, site n’inupu isi n’iwu e nyere n'agbanyeghị ọnọdụ 

ọjọọ nke a nwere ike ibute. Aghụghọ pụtara isi n’ụzọ nzuzo mebiere mmadụ ihe ọ na-eme, duhie mmadụ 

ma ọ bụ napụ mmadụ ihe ya n'ike. Mpụ na aghụghọ ji ụmụ ụwa aka ọjọọ taa. Nke ka nke bụ na ndị ọ bụ ọrụ 

ha ikpe ndị mere mpụ na aghụghọ ikpe bụ mpụ na aghụghọ n'onwe ha. Nke a were bụrụ ezigbo nsogbu n'ihi 

na ihe ọjọọ na-aga n'ihu na-abawanye n’ụwa kwa ụbọchi. Ọ bụ ya mere e jiri were isiokwu a iji hụ na e doziri 

ajọ aha mpụ na aghụghọ na-ebute, ọ kachasị n’obodo anyị bụ Naịjirịa bụ ebe mpụ na aghụgbọ na-arị ibe ya elu. 

Iji mee ka obodo anyị dịkwa mma ma gaa n'ihu, a gbasoro usoro ‘Sovee’ rịsaachị mee nchọcha a. Ọ 

bụkwa atụtụ ‘Realizm’ ka a gbasoro mee nchọcha a. A chọpụtara na mpụ bụ omume ọjọọ ọhanaeze na-

agbarụrụ ihu dị ka; agwa achọrọ m ịma, oke ọchịchọ nke onwe, mmegbu, iri aka azụ na ịnara mmadụ ihe 

n’ike. Ebe aghụghọ gụnyere; ihu abụọ, mere mere n’ihu kwọmpịtị n’azụ, ịkwafu ọbara na wayo. 

Ebumnaobi nchọcha a bụ izipụta ka ndị odee ndị a di ka Akaa, Ọfọmata, Okeke na Nwankwọ siri jiri 

iduuazị ha wee gbaa omume ọjọọ ndị a n’anwụ n’akwụkwọ ha bụ; Arirị SBC Kwara; Dike E Gburu N’Azụ 

Ụlọ; Ọ Dị Egwu; na Ugonna. A tụrụ anya na e mechaa nchọcha a na ndị goomenti ga-ewepụta iwu ọhụụ iji taa 

ndị ome mpụ ahụhụ.  Ebe ndị ji aghụghọ anapụ ndị mmadụ nnukwu ego n’igwe kọmpụta bụ ndị a ga-atụ 

nga mkpụrụ ọka. Nchọcha a ga-enyekwa aka n'ịkwalite asụsụ na agụmagụ Igbo n'ebe ọ dị ukwuu. 

Okwu Mmalite 

Agụmagụ Igbo bidoro mgbe ndị Igbo bidoro. Na mbido, ọ bụ n’ọnụ ka ha na-akọ ya. N'ime ya, e 

nwere abụ, akụkọ na ejije. Ndị Igbo na-esite n’agụmagụ ha na-egosipụta ebumnobi ha nakwa echiche ha gbasara 

ụwa. Ha na-egosịpụta ngalaba agụmagụ a, n’ọnọdụ dị iche iche ha na-anọ na ndụ ha. Agụmagụ bụ ihe bara 

nnukwu uru. A na-elegara ya anya dịka ihe obodo ji echekwaba nkwenye na usoro obibi ndụ ha. Dịka Mkaanem 

(2007:80) kwuru na agụmagụ “… bụ ihe bara nnukwu uru n’ọgbọrọgbọdọ.” Nke a pụtara na agụmagụ na-

elebanya n’ihe gbasara ndụ nke metụtara ma ihe mere n’oge gara aga nakwa ihe na-eme n’oge ugbu a, ma na-

enyekwa aka n’ịkwalite mmekọrịta mmadụ na ibe ya. Culler (1961:339) kwenyere n’uru agụmagụ bara 

mgbe o kwuru na agụmagụ “… bara ezigbo uru ọ bụladị n’obodo ya. O kwukwara na agụmagụ bụ edemede 

pụrụ iche nke na-emepe obodo ma na-agbanwekwa omume ndị nọ n'obodo, ma ogbenye ma ọgaranya.” 

Nke a pụtara na odee bụ onye na-ede ihe gbasara ndụ. Ọ na-ede iji gosịpụta akparamagwa ụmụ mmadụ ndị 

nọ n’ụwa ma nke dị mma ma nke dị njọ. Ihe ọ na-ede nwere ike ịgbasata ndọrọndọrọ ọchịchị, ndụ ezinaụlọ, 

ekpemekpe dg. Odee dịkwa ka onye nkuzi, ọka ikpe nakwa o kwuchitere ọhanaeze. Mohammed (2013:56) 

mgbe ọ na-akwado ọrụ Achebe rụrụ kwuru na “… ihe odee ji ede edemede bụ iji kọwapụtara ọhanaeze 

nkwenye ụfọdụ nakwa ụzọ abụghị ezie ndị ụwa si elegara obodo anya, ma were edemede hazie akụkọ ndị ahụ 

n’ụzọ dị mma iji mee ka obodo na-aga n’ihu.” Agụmagụ na odee dị ka aka nri na aka ekpe. Ha abụọ na-

ejikọta aka ọnụ were emepe obodo. Ọ bụrụ na o nwere ihe mere n’obodo ma ezigbo ihe ma ọ bụ ajọ ihe, ọ 

bụ ọrụ odee ịkọwapụta ya n’ụdi agụmagụ ka ọhanaeze gụọ ma matakwa ka ọnọdụ siri gbata kwụrụ. Nwadike 



                                  EKWE JONAL nke NDI IGBO SCHOLARS FORUM, NIGERIA. VOL 14 NO 1 FEBRUARY, 2021 

(2005) na Onyekaonwu (2001) kwadoro nke a, mgbe ha kwuru na ndị odee agụmagụ Igbo agbala ọtụtụ mbọ 

n’iji agụmagụ kọwapụtara ọhanaeze ka onodo siri gbata kwụrụ. N’agbanyeghị nke a, e nwere ọtụtụ ọnọdụ 

ọjọọ n’ala Igbo ndị odee ka kwesịkwara ịdị na-aga n’ihu n’ileba anya, iji belata ya bụ ajọ ọnọdụ. Otu n'ime 

ọnọdụ ndị ahụ tarala oji n’ụwa bụ mpụ na aghụghọ. N’ụwa taa, ọtụtụ ndị mmadụ na-ekpori ndụ n’ime mpụ na 

aghụghọ n’agbanyeghị na nke a bụ omume ruru inyi. Ndị dị etu a, ekwenyeghị na ezi omume na-akwalite obodo 

ebe ajọ omume na-eme ka obodo nwụọ pịị. Ọ bụ ya mere o ji dị mkpa na e lebara ọnọdụ dị etu a anya iji belata 

ya. Nchọcha a, n’ụzọ pụrụ iche na-eleba anya na mpụ na aghụghọ dị ka enyo e ji ahụ ụwa taa n’amụmamụ 

akwụkwọ iduuazị Igbo. Ebumnobi ya bụ ileba anya na mbọ ndị odee iduuazị Igbo gbarala iji gbaa omume 

ndị a n’anwụ. Iji mejupụta ebumnobi a, ndị nchọcha họọrọ akwụkwọ iduuazị ise bụ nke nwegasịrị mpụ na 

aghụghọ ma leba anya na ya. Ha bụ: Arịrị Nne kwara nke Nwankwọ dere (2004), Dike E Gburu N’Azụ Ụlọ nke 

Akaa dere (2014), O Di Egwu (2007) nke Okeke dere na Ugonna nke Ọfọmata (2005) dere. 

N'iduuazị ndị a, a ga-eleba anya ma wepụta ebe odee webatara mpụ na aghụghọ bụ nke bụ nsogbu 

n'oge gara aga nakwa n’oge ugbu a site n’ilebe anya n’ihe ndị a: agwa mpụ na aghụghọ dị iche iche 

ndị mmadụ na-akpa na ka ndị odee si gbaa mbọ n'izipụta nke a n’iduuazị ha.  

Atụtụ Nnyocha 

Nnyocha a gbadoro ụkwụ n’atụtụ realizm. Atụtụ realizm na-ezipụta ihe na-eme n’agụmagụ dị 

ka enyo ihe a na-ahụ na ndụ kwa ụbọchi. Meyer (1997:1065) kọwara atụtụ realizm dị ka atụtụ “… na-eji 

ụzọ doro anya na-emepe anya na echiche ọgụụ n’ịmata nke bụ eziokwu.” Ihe nke a pụtara bụ na realizm 

na-ezipụta emereme dịgasị iche iche dị ka a na-ahụ ya na ndụ kpọm kwem. N'atụtu a, mmekọrịta dị n’etiti 

agwa na ibe ya bụ ụdị mmekọrịta a na-ahụ na ndụ kwa ụbọchị. Ebe asụsụ ana-ewebata na ya bụ ụdị asụsụ 

a na-anụ mgbe ọ bụla. Isiokwu atụtụ a, na-elebakarị anya na ya gụnyere; mmekọrịta mmadụ na ibe ya, 

ọchịchị, ọrụ, ihe gbasara ịhụnanya, ndụ ezinaụlọ na ọnwụ. Atụtụ realizm na-elebakarị anya n’ihe na-eme 

obodo. Kirzner na Mandell (2007:1289) kọwara atụtụ realizm “… dị ka nke e wepụtara n’ihi iduuazị ụwanro 

bụ nke na-ekwukarị naanị ihe enweghi ike ime eme.” Nke a pụtara na realizm anaghị ewebata akụkọ enweghị 

ike ime eme dị ka a na-ahụ n’iduuazị ụwanrọ. Ntọala ebe na ntọala oge, a na-ahụ na ya bụ nke ndị mmadụ 

maara nke ọma.   Ebe akparamagwa dịgasị na ya na-abụkwa ụdị a na-ahụ na ndụ kwa ụbọchị. Habib 

(2011:169) kwukwara na atụtụ realizm “… na-ewebata emereme kpọm kwem dị ka ọ dị na ndụ na a naghị 

elebe anya n’ihe mere n’oge gara aga.” Nke a putara na atụtụ a na-ewezuga ihe emeghị eme iji mee ka 

ebumnobi ya pụta ihe nke ọma.  

Atụtụ Realizm bụ atụtụ na-elebakarị anya ka ihe odee dere n’agụmagụ siri bụrụ enyo n’ihe na-eme 

n’ụwa, dị ka Clerk (1982:107) kọwara na agụmagụ na obodo dị ka aka nri na aka ekpe. Na ọ nweghị nke ka 

ibe ya dị mkpa, nke a ga-enwe nke a ga-ekewapụ n’ebe ibe ya nọ, ha abụọ na-arụkọta arụ ọnụ. Otu ihe 

kachasị pụta ihe na nchọcha a bụ na e wepụtara agụmagụ dị ka enyo ihe na-eme n’ụwa. Lawrenson na 

Swingwood (1971:107) kwenyere na “… onye mbụ na mbụ wepụtara atụmatụ iji agụmagụ tụnyere ihe 

na-eme n’ụwa bụ Louis de Bonald (1754-1849). Ha gakwara n’ihu kwuo na agụmagụ na-agbadokarị ụkwụ 

n’ihe na-eme na ndụ.” Ihe ndị odee a na-akọwa bụ na ebe ọ bụ na agụmagụ na-elebakarị anya n’ihe na-eme 

na ndụ, na ọ bụ ọrụ ndị nchọcha ịchọpụta ma akwụkwọ agụmagụ a na-enyocha a na-ekwu maka ihe na-

eme na ndụ, ka ọ bụ nke odee chepụtara n’isi ya. Agụmagụ na-arụtụkarị aka n'ihe na-eme na ndụ. Hristic 

(1977:311), Isola (1978:304305) na Wolfgang (1975:7) kwadoro nke a, mgbe ha kwuru na “… agụmagụ ọ 

kachasị iduuazị bụ ihe gbasara ndụ ka a na-ekwukarị na ya.” Ọ dịkwa mkpa na onye nchọcha ọ bụla na-eleba 

anya n’akwụkwọ iduuazị ga-agba mbọ chọpụta ma isiokwu dị na ya bụ akwụkwọ iduuazị, ọ na-eleba anya 

na ihe na-eme na ndụ ndị mmadụ kwa ụbọchị, ka ọ bụ nke odee chepụtara n’isi ya. O kwekwara nghọta na 

ihe gbasara mpụ na aghụghọ, na ọ dibeghị ọtụtụ ihe ndị e derela maka ya. Nke a were bụrụ ezigbote ihe iri 

mperi n'ebe agụmagụ Igbo dị, n’ihi na mpụ na aghụghọ na-aga n’ihu na-abawanye n’ụwa kwa 

ụbọchi.  

Nnyocha Ihe Ndị Ọzọ Derela 

N'ebe a, nchọchọ a gosipụtara ihe ndị odee ma ọ bụ ọkammụta dị iche iche dere gbasara mpụ na aghụghọ. 

Ọfọmata (1999:76) kọwara aghụghọ dị ka “mere mere n’ihu kwọmpịtị n’azụ ma ọ bụnadị.” Nke a pụtara na ọchị 

eze onye aghụghọ bụ n’eze. Ịhụta ihe dị mma e mere bụ ịmata ma onye mere ya bụ ihe ọma a ga-adarụ ala 

n’ikpeazụ. Ọfọmata (2001:64) kwukwara na aghụghọ “… bụ mmadụ ịkpa agwa ihu abụọ. Agwa ihu abụọ 

pụtara mmadụ ịkpa agwa a hụ oji, e kwuo ọcha. A yiri mana a yighị, ịgba ụta azụ na ịkpọdo ntụkwasị obi 

aja.” Nke a pụtara na mmadụ na-akpa agwa ihu abụọ bụ onye ọ na-abụ ihe dị njọ, a gbakụta azụ, mkpa dị e rie 

mbọ mbọ ọsọ, mmadụ nwụọ, akwa ya bụ anụrị. Ọnwụdụfọ (2007:127) kwenyekwara na aghụghọ bụ “… 

ịkpa agwa ihu abụọ. O kwuru na onye aghụghọ e kwesịghị ntụkwasi obi n'ihi na ọ dị nkwadobe ịgharịpụ 

mmadụ mgbe ọ masịrị ya.” Okoye (2009:47) kọwara aghụghọ “… dị ka wayo. O kwuru na onye wayo na-ezo 

akpọmasị o nwere n'ebe mmadụ nọ ezo. Na aka ga-akparakwanụ onye aghụghọ otu ụbọchi.” Nke a pụtara na 

onye aghụghọ na-achọsị ụzọ ike mgbe ọ bụla, n’ịnapụ mmadụ ihe o nwere site n’aghụghọ ya.  

Onye aghụghọ nwekwara ike isite n’ụzọ aghụghọ ya baa nnukwu ọgaranya nke na obodo ga na-etu 

ya aha dị iche iche mana otu ụbọchị nkata ga-ekpudorịrị ya bụ onye aghụghọ. Mpụ bụ mmadụ ịkpa agwa dị ka 

o siri masị ya site n’inupu isi n'iwu e nyere n’agbenyeghị ọnọdụ ọjọọ nke a nwere ike ibute. Na Agwụna (2014:38) 

Adeyemi (2013) kọwara “obodo Naijiria dị ka ebe a na-eme mpụ n’ihi na onye ọ bụla na-emere onwe ya ihe 

masịrị ya”. Nke a pụtara na ala Naijiria nwere iwu mana o nweghịzi onye na-edobe ya bụ iwu n’agbanyeghị na 

iwu niile nwechara ntaramahụhụ ya na ya so, ma na ndị mmadụ gara n’ihu na-ada iwu. Mpụ dị n’ụwa a, dị 

ọtụtụ. Iri aka azụ sokwa n’otu mpụ e nwere. Ihejirika (2008:14) kọwara aka azụ dị ka “… otu n’ime mpụ e nwere 

n’ụwa taa.” O kwuru na aka azụ na-eme ka e kwugide onye aka ya dị ọcha. Aka azụ na-ebute ọgbaghara 

n’obodo. Nke a pụtara na o nweghi n’alaka ụwa taa nke a gaghị enweta aka azụ na ya. Ọ bụ n’ụlọ akwụkwọ, 

ka ọ bụ n’ụlọ ọgwụ, n’ụlọ ahịa, n’ebe a na-achọ ọrụ.  Olee maka ndị uwe ojii, ndị bụ aka azụ n’onwe ha. Aka 

azụ bụzị ihe e ji eme ọnụ. A naghị ezozi ezo enye ya. Obierozie (2014:40) kwuru na mpụ “… dị n’ụwa agbaala 

afọ, zawa omenaala ọnụ ekwutu.”  

Oke ọchịchọ sokwa n’otu mpụ dị n’ụwa taa. Imo (2009:16) kọwara oke ọchịchọ nke ọnwe dị ka “… 

mmadụ ịdị na-ewere onwe ya mgbe ọ bụla na ọ bụ naanị ya na na-eme ihe ziri ezi ebe ndị ọzọ na-eme nkena-

ezighị ezi.” Nke a pụtara na onye na-achọ naani nke ọnwe ya na-enweta ihe ọ chọrọ na-enyeghị onye ọzọ. Ọ 

na-azọkwasị ihe rụrụ onye ọzọ ụkwụ. Ọ dị njikere ikpuchi onwe ya, ma lụkwaa ọgụ iji hụ na nke ya nọkwatara 

nke ọma. N’elu ụwa taa, mpụ karịrị akarị. Ekwu ọzọ, eme ọzọ bụkwa otu n’ime ha. Mgbemena (1986:55) 

kwuru na ndị okwu ọzọ, eme ọzọ “… na-agbanwọgharị agbanwọgharị. Taa ha dị ọcha, echi ha adị oji. Nke 

ha kwuru ụnyaahụ abụghị ya ka ha kwuru taa." Nke a pụtara na ndị okwu ọzọ, eme ọzọ anaghị adị ka e 

kwuru. Mgbe ha chọrọ enyemaka, ihu ha abụrụ sọ amụ. Okwu ha abụrụ sọ nro. Nkwa ha abụrụ ụwa dum. 

Mgbe ha nwetere ihe ha na-achọ, ihu ha abụrụ ọgụ, ọnụ okwu ha nkume, nkwa ha esoro ikuku. Mmaduekwe 

(1979:31) n’otu aka ahụ kwa hụtara aghụghọ dị ka “… mmegbu na aka ịdị ọcha adịghịkwa.” Nke a pụtara na 

aghụghọ na-akwado nsogbu, oke ọchịchọ na ajọ omume. Nwadike (1990:119) kọwara oke ọchịchọ “… nke onwe 

dị ka ihe werela ihe niile kpudo ya ihu n’ala, ma na-emekwa ka ndị mmadụ na-ebi ndụ n’ụzọ gbagọrọ agbagọ, 

na-ebụghị ụzọ tulee ihe nke a ga-apụtara ha.” Nke a pụtara na ndị mmadụ na-ebizi ndụ ọjọọ na-ebughị ụzọ 

chee echiche nke ọma n’ihi na omume ọjọọ ọ bụla nwere ntaramahụhụ ya na ya so. 

Ntụcha Nchọcha 

Ihe e lebara anya n’ebe a bụ ndị a: 

 Agwa achọrọ m ịma, oke ọchịchọ nke ọnwe, iri aka azụ, ịnara mmadụ ihe n’ike, di ka mpụ e nwere 

n’ụwa taa. Ihu abụọ, mere mere n’ihu kwọmpịtị n’azụ, wayo, ikwafu ọbara, dị ka aghụghọ a na-ahụ n’ụwa taa.  

Oke Ochicho Nke Onwe N’Akwụkwọ Iduuazị Igbo 

Arịrị Nne Kwara 

Akịdị bụ nwa Obika na Nwune mụtara, n'obodo Ugwuoka. Nwune mụtara ụmụ atọ. Akịdị dị naanị afọ isii 

mgbe nna ya bụ Obika nwụrụ. Nne Akịdị bụ Nwune malitere ịta ahụhụ iji hụ na ọ zụrụ Akịdị na ụmụnne 

ya. Ọ malitere ịzụ ahịa mmanụ bụ nke ọ naghị erepụ ọtụtụ oge. Ọ na-agakwara ndị mmadụ ọrụ ego iji hụ na ya 

na ụmụ ya rịrị nri, tinyere akwụkwọ ụmụ ya. Ihe bịara siere ha ezigbo ike. 

Nwune were ihere loo n'afọ 

Tụtụrụ mma na ọgụ ya 

Gawara  ndị mmadụ ọrụ ego iji 

Rụta ego o ga-eji ledo 

Ezinaụlọ ya anya 

Nwankwọ (2004:ll) 

Akịdị abanyela kọleeji. Ọ bụ eziokwu na nke a abụghị ihe dị mfe n’ebe Nwune nọ, mana o kwuru na Akidi 

ga-agụchariri kọleeji ma nwete ọrụ. Ka Akịdị rụrụ kọleeji nke atọ, Akịdị siri na ya achọkwaghị ịgụ akwụkwọ. 

Nke a gbagwojuru nne ya bụ Nwune anya ihe tinyere Akidị n’ụdị agwa ahụ. Ọ kpọkọrọ ụmụnna ma rịọ ha ka 

ha rịọrọ ya Akịdị ka ọ gụtọpụ akwụkwọ ma ihe niile ha gwara Akịdị amịtaghị mkpụrụ ọ bụla. N’ihi na 

Akịdị ajụla na ya agaghịzi agụ akwụkwọ; e dunyere ya otu nwoke a na-akpọ Ezejiakụ. Ezejiakụ bụ onye bi 

n’obodo a na-akpọ Mantu azụ ahịa mmanụ. Ka Akịdị nọrọ otu afọ na ọnwa isii. Ezejiakụ kpebiri na ọ bụ afọ 

asaa ka Akịdị ga-anọ n’aka ya, tupu ya duo ya ụlọ. Akịdị hụtara ọnọdụ a dị ka ihe agaghị ekwe omume. Ihe 

ndị a bụ ka o siri hụ ka ụmụaka ibe ya si eme ego n’obodo Mantụ. Ọ siri na ya ga-anọ ebe ya na-agba odibo, 

isi akwọchaa ya. Ka o ruru otu afọ na ọnwa isii. Ihe a na-akụ abụghịzi ihe a na-agba. Akịdị hụrụ afọ 

asaa ọ ga-anọ be Ezejiakụ tupu e duo ya ụlọ, dị ka ihe agaghị ekwe omume. Ọ siri na ya agaghị anọ ebe 

ya na-agba odibo, isi akwọchaa ya. Nke a bụ n’ihi etu o siri hụ ụmụaka ibe ya si eme ego n’obodo Mantụ 

Nwankwọ (2004; pg 53). Akịdị pịakọrọ ihe ya niile ma gwa ụmụ odido ibe ya ka ha zie ọga ha bụ Ezejiakụ 

na ihe a hụburu, na ya ahụghịzịkwa. O sooro otu enyi ya nwoke a na-akpọ Okoro biri. Ịchụ ego ya bụ ọ chaa si 

gbute, ọ chaghị, si gbute. Okoro nwere ọdụ ahịa, ma ahịa o kpọsara e rughị ka ego o nwere. Okoro nwere ihe 

karịrị ụgbọala anọ ọ na-anya. Ọ bụ ihe buru Akịdị isi; nke mere na o si be Ezejiakụ pụọ, ka o nwee ego ngwa 

ngwa ka Okoro. 

Akịdị pịakọrọ akwa ya niile tinye n’akpa ya, wee gaa binyere otu enyi ya nwoke a na-akpọ 

Okoro. Okoro bụ onye anya ya na-aga fịam fịam ka amụma. Ịchụ ego ya bụ ọ chaa, sị gbute, ọ 

chaghị, si gbute. Ọ bụ ezie na o nwere ọdụ ahịa, mana ihe dị n’ahịa ya erughị ka ego o nwere. 

O nwere ihe karịrị ụgbọala anọ ọ na-agba. Ndị mmadụ amaghịkwa ihe na-amịrị 

ya ego. Ọ bụ ihe a, buru Akịdị isi o jiri si na nke Ezejiakụ wee pụọ. Nwankwo (2004 : pg 

53). 

 Akidi malitere iso enyi ya bụ Okoro biri. Okoro gwara ya na ọ bụ nne ya ka ya jiri wee gwọọ ọgwụ 

ego, na ya ga-akpọga ya na nke nwa dibịa ahụ meere ya, ya bụ ọgwụ. Akịrị buuru nne ya bugara onye 

dibịa maka iji gwọrọ ya ọgwụ ego. Akịdị gara gwa ndị obodo ya na nne ya anwụọla. Ọ gwara ha 

n’ụgbọala ya jiri buru nne ya mabara n’oke oshimmiri. Ụmụnna lere nke a anya na mgbowoju anya ma 

n’ihi na Akịdị nwere ego, ha enweghị ike jụchaa ya ajụjụ etu o kwesịrị. Akịdị rịọrọ ụmụnna ya ka ha kaara 

ya ụbọchi ọ ga-amalite ịkwa nne ya. Ọ bụ oge nwa dibịa Nsiatụegwu bịara itinye Nwune mma n’ọlụ, ka 

Nwune lere anya wee chọpụta na nwadibịa Nsiarụegwu bụ onye ya maara nke ọma. O wee kpọọ ya 

Nsiatụegwu ma rịọ ya ka ọ ghara igbu ya. Nke a mere ka nwadibịa mee ebere hapụ ya n’ihi na ọ matara ka 

Nwune siri na-ata ahụhụ kemgbe dị ya nwụrụ. Akịdị buuru foto nne ya bụ Nwune na-agba egwu mgbe 

Nwune lọtara, Ndị mmadụ gbara ọsọ n’ihi na ha chere na Nwune anwụọla. Ụfọdụ mmadụ kara obi bịara ya nsọ, 

o were kọrọ ha arụ Akịdị nwa ya chọrọ iji ya wee mee. Ihe a rịrị ndị mmadụ ọnụ. Ka Akịdị chọpụtara ihe mere, 

ọ wụrụ aja gbafuo a hụghịkwa ya anya ọzọ. Ọ bụ ka o techara obere aka, ka ndị mmadụ hụrụ ozu Akịdị n’ebe 

ọ tọgbọ n’akụkụ ọhịa. Ọchọ ihe ukwu aghaghị ịhụ agba enyi. Mpụ Na Aghụgbọ dịka iduuazị e siri zipụta ya 

iduuazị a, ihe kachasị pụta ihe na ya bụ oke ọchịchọ nke ọnwe, agwa ọ chaa sị gbute, ọ chaghị sị gbute 

nakwa etu ndị mmadụ si eduba ibe ha n’ime ihe ọjọọ. Odee kọwara na enyi Akịdị bị Okoro onye dụbara ya 

n’ụdị ajọ agwa a, ewerela nne ya gwọọ ọgwụ ego nke ya. Okoro nwere nnukwu ego, nwee ọtụtụ ụgbọala. 

Ọ na-agba ndị mmadụ gharị ịka o siri nwee ụdị ego o nwere, n’ihi na ọ bụ ntakịrị ngwa ahịa ka ọ kpọsara n’ọdụ 

ahịa ya. Ụdị ihe a, ka a na-ahụ n’ụwa taa, ebe mmadụ ga-enwe otu ọdụ ahịa. nwee ụgbọala iri ma nwekwaa 

ụlọ n’obodo dị iche iche. Ọzo kwa, odee kwuru maka ahụhụ niile nke nne Akịdị tara n’isi ya bụ nke o 

chefuru n’ihe ọchịchọ nke ọnwe ma chọọ iji ya gwọọ ọgwụ ego. Ụwa taa bụ ụwa ụmụ ntakịrị na-achọ ka ndi 

okenye na-esekpuru ma na-efekwa ha ka chukwu, n’ihi na ha nwere ego. Odee kwuru na Okoro enyi Akịdị gwara 

ya na ọ bụrụ na o were nne ya gwọchaa ọgwụ, na ọ ga-enwe nnukwu ego nke na ndị mmadụ ga na-esekpuru 

ya. Ụwa taa bụ ụwa ndị mmadụ chọrọ ịnwe ego ma na ha achọghị ịta ahụhụ ọ bụla. Ụmụ akwụkwọ chọrọ ịba 

mahadum ma ha achọghị ịgụ akwụkwọ. Ndị na-azụ ahịa chọrọ ịbụ ọga ma ha achọghị ịgba odibo. Ọtụtụ ndị na-

azụ ahịa taa bụ ndị siri n’aka ọga ha gbapụta na-anọzụghị afọ a chọrọ, tupu e duo ha ụlọ. N’ihi na ọ dị ha ọsọsọ. 

A bịa na ndị na-agụ akwụkwọ, ọtụtụ chọrọ ime nke ọma n’ule mana ha achọghị ịgụ akwụkwọ. N’afọ anọ 

gara aga, ndị si obodo dị iche iche gara mba Benin ịga-eme ule WAEC na “Praivet Senta” bụ ndị e gburu. Ọ 

pụtara n’ụlọ akwụkwọ dị ha nsọ adịghị? Kama ha chọrọ ebe ha ga-enweta nzere “A na B” na-ataghị ahụhụ ọ bụla. 

Ihu Abụọ, Mere Mere N’lhu Kwọmpịtị N’Azụ Na Ịkwafu Ọbara N’iduuazị Igbo.  

Dike E Gburu N’Azụ Ụlọ 

Maazị Ihendụ bụ onye obodo Izuma. Ọ bụ ịgba mgba ka e jiri mara ya. Oge ọ bụla ndị obodo Izuma 

na ndị obodo ọzọ ga-agba mgba, ọ bụ Maazị Ihendu na-agbachitere ndị obodo ya mgba. Mgba Maazị Ihendu 

wụsara ebe niile nke na ndị gọọmenti nụrụ maka ya were nye ya ohere ịgụ akwụkwọ n’efu n’ala Bekee. Maazị 

Ihendu nọrọ n’ala Bekee ọtụtụ afọ tupu ọ lọta. Ka ọ lọtara, gọọmenti nyere ya nnukwu ego ka o were bido 

ndụ. Nke a mere ka Maazị Ihendu bụrụ onye izizi nwere nnukwu ego n’obodo ya. Akaa (2014: pg 2). 

Gọọmenti nyekwara Maazị Ihendu ọrụ Bekee ọ na-arụ. Ọ bụkwa ya bụ onye isi n’ebe ọ na-arụ ọrụ. O 

nwere ikike ịchụ mmadụ n’ọrụ na itinye mmadụ n’ọrụ. Maazị Ihendu nwere nnukwu ego. Ndị obodo ya bụ 

Izuma na-asọpụrọ ya nke nnukwu n’ihi ezigbo mmadụ ọ bụ. Ọtụtụ oge, ọ na-eke ndị obodo ya ihe oriri dị ka 

okporoko, ji, azụ, osikapa dg. Oge ọ bụla obi na-ejupụta ndị mmadụ n’anụrị. Mmiri pọmpụ, ọkụ eletiriki na 

okporo ụzọ a rụrụ n’obodo Izuma bụkwa Maazị Ihendu hụrụ maka ha. Nke a mere ka ndị obodo Izuma hụbịga 

ya n’anya oke. Otu obodo dị, nke a na-akpọ obodo Waka. Obodo Waka nwere ala na-emepụta nri nke ọma. E 

jikwa nkwụ obodo ha enweta mmanụ nri n’ebe ọ dị ukwuu. Ọ bụ ezie n’obodo Waka pere mpe mana ha 

nwere ego n’ihi na ha nwere ọtụtọ ụzọ ha si akpata ego. Ndị obodo Waka nwere obosara ala ebe a na-ako ji, ọka, 

osikapa, akpụ, ede dg. Ha nwekwara ebe ha kụrụ nkwụ. Site n’akwụ ndị a, ka ndị Waka na obodo dibere ya 

si nweta mmanụ nri. Otu obodo dị nsọ na Waka bụ nke a na-akpọ Abangwu malitere ịzọ ala ndị Waka. 

Ndị gọọmenti nyere ndị Abangwu iwu ka ha wepụ aka n’ala ndị Waka. Nke a wutere adị Abangwu n’ihi 

na ha chere na ha ga-eji anya ike nara ndi Waka ala ha. Ndi gọọmenti nyere ndị Abangwu iwu, ka ha  ghara 

ịba n’ala  ahụ kọọ ugbo ma ọ bụ mee ihe ọ bụla. Akaa (2014; Peji 29) n’ihi na ndị gọọmenti keenyere Waka 

ala ahụ na-ese okwu. Ndị Abangwu malitere gaa na-ezu ohi n’obodo Waka.  

Otu nnukwu onye ohi a na-akpọ Echiadịghị na ndị otu ya na-eje ohi na Waka oge ọ bụla, ma na 

ụtụtụ, ehihie na oge abalị. Ha na-atọ ụmụaka na ụmụ agbọghọbịa ndị Waka na-eresa ndị ndị ọgwụ ego. Ndị 

uwe ojii anwala ike ha n’ijide Echiadịghị mana nke ahụ amịtaghị mkpụrụ ọ bụla n’ihi na Echiadịghị na-

aghọrọ ikuku pụọ mgbe ọ bụla ndị uwe ojii chọrọ ijide ya. Ọ na-egbukwa ndị uwe ojii mgbe ọ bụla ha bịara 

ijide ya. Maazị Ihendu bụ onye ihe na-eme mmadụ na-ewute n’obi nke ukwuu. Ọ lekatara anya n’ahụhụ 

ndị obodo Waka. O kpebiri na a ga-ejiderịrị Echiadịghị. Maazị Ihendu buuru egbe ya otu abalị mgbe 

Echiadịghị na-eje ohi n’obodo Waka. Maazị Ihendu gbara Echiadịghị egbe ma gbagbuo ya.  Maazị Ihendu 

kpara aka n’egbe ya, ozu Echiadịghị wee dọrọ. Ka ndị otu ya hụrụ ihe na-eme. Ha chịịrị ụkwụ nkịta. O 

gbagwojuru ndị ohi ahụ anya etu egbe si gbata onye isi ha bụ Echiadịghị. Nke a mere a ka ha gbaa nnukwu 

ọsọ, n’eleghị anya n’azụ. Maka na ihe tagburu nkịta siri ike. Akaa (2014:  pg 33) Ka Maazị Ihendu gbusịrị 

Echiadịghị, ọ gbara ndị mmadụ gharịị ihe ndị Abangwu bụ ndị obodo Echiadịghị jiri were ruoro ya 

uju.  

Ndị Abangwu jiri maka Echiadịghị were gbuo ụmụ nwaanyị ndị Izuma a na-alụ n’Abangwu. Maazị 

Ihendu bụ onye ọ na-amasị ịrụrụ obodo ọrụ. Otu nnukwu akwa mmiri nke jikọtara ọtụtụ obodo ma obodo 

Abangwu bụ Maazi Ihendu rụrụ ya. N’ụbọchi a ga-agbape akwa mmiri ahụ obodo niile bịachara beereso ndụ 

Abangwu. O wutere ya nke ukwuu na ndị obodo Abangwu abịaghị. Maazị Ihendu zipụrụ ndị okenye ise 

n’Abangwu ịgwa ha na ya chọrọ ịbịa mee udo n'etiti ha na ndị Izuma. Ka ndị Izuma bịara Abangwu, 

n’ezie iwe jupụtara ndị Abangwu obi na ndị Izuma bịara n’obodo ha, ma ha achọghị ime ka ndị obodo 

Izuma ghọta na iwe dị ha n’obi.  

Ka ndị Abangwu na-agwa ndị Izuma okwu obi ụtọ ha nwere na obịbịa ha bịara, ha na-ekwu otu 

ihe, were otu aka na-egosi ndị otu ha ihe ọzọ. Ọchị niile ha na-achị n’ebe ahụ bụ ọchị eze, n’ihi na 

agwa ha bụ mere mere n’ihu kwọmpịtị n’azụ. N’ezie, obi adịghị ndị Abangwu mma na ndị Izuma bịara 

n'obodo ha. Ma ha achọghị ime ka ha mata nke a. Ọchị niile ndị Abangwu na-achị bụ ọchị eze, n’ihi na agwa ha 

bụ mere mere n'ihu, kwọmpịtị n’azụ. Akaa (2014:50) ka ndị obodo Izuma lara, ndị Abangwu kpọrọ nzukọ 

ma kpebie na ọ bụrụ na Maazị Ihendụ bịa ime udo na ha ga-egbu ya ma gbuo ndị niile ha na ya so bịa. Ka 

ụbọchị a kara aka ruru, Maazị Ihendu gara zụọ ihe oriri dị iche iche ọ chọrọ iji gaa mee udo n’obodo Abangwu. 

Ka ọ bịara Abangwu, ndị Abangwu gburu Maazị Ihendu. Ndị Izuma bere akwa Maazị Ihendu n’ihi na o 

jere ime ihe ọma, tinye ndụ ya. Ndị obodo Izuma mechara chọọ ije bulata ozu Maazị Ihendu ma ujo jidere 

ha n’ihi na ha amaghị nke ndị Abangwu ji chere ha. Mpụ na Aghụghọ dịka Iduuazị a siri zipụta ya.  

Ihe kachasi pụta ihe n’iduuazị a bụ agwa mere mere kwọpịtị n’azụ na agwa ihu abụọ. Nke mbụ 

bụ na ndị mmadụ na-akpọ ihe ọjọọ ihe ọma. Ndị mmadụ were ọtụtụ ihe ọjọọ na-eme n’ụwa taa dị ka ihe ọma. 

Ụwa taa a bụ ụwa mmadụ na-atọrọ mmadụ ibe ha refuo maka ego. Ọtụtụ ndị na-akpa ụdị agwa a, bụ nke ndị obodo 

na ikwu na ibe ha maara nke ọma maka ụdị agwa ọjọọ a, ma na ha na-akwado ha. Odee kwuru na ndị obodo 

Echiadịghị bụ Abangwu mara nke ọma na Echiadịghị na-ezu ohi, na-atọrị mmadụ ma na-egbu ọchụ ma na 

ha siri na ọ bụ ya ka ha ji eje mba, mere ha jiri were ruoro ya uju ọtụtụ ụbọchi ma jirikwa maka ya gbuo ezigbo 

nwa amala bụ Maazị Ihendu. Mere mere n’ihu kwọmpịtị n’azụ kariri n’ụwa taa. Odee kwukwara na n’ihi mere 

mere n’ihu kwọmpịtị n’azụ nke ndị Abangwu, Maazị Ihendu enweghị ike chọpụta n’iwe ka dị ha n’obi 

maka Echiadịghị nke o gburu. Ka MaazI Ihendụ bịara Abangwu, ndị obodo Abangwu na-enwe anụrị na ọ bịara 

ma Maazị Ihendu amaghị na nke a, esighị ha obi. Ha akpaala nkata na ụbọchi ọ bụla ọ bịara ikpe udo na ha 

ga-egbu ya. Ka Maazị Ihendu bịara Abangwu, ndị Abangwu gburu ya ma buru nri niile o ji bịa tunye na 

mmiri ma gbaa moto ya niile ọkụ.  

 

Mere Mere N’ihu Kwọmpịtị N’Azụ Na Wayo N’duuazi Igbo:  

Ugonna 

Ugonna bụ nwa a mụrụ ha dị iteghete n’ezinaụlọ ha. Aha nna ya bụ Mmadụfọrọ ebe aha nne ya bụ 

Ihudiya. Ha bụ ndị obodo Udumọka. Ka nna Ugonna nwụrụ, ihe malitere siwere nne Ugonna bụ Ihudiya ike 

n’izụ ụmụ iteghete ọ mụrụ. Iri nri bịara siere ha nnukwu ike fọdụzịe ịgụ akwụkwọ. Ugonna bụ nwata chọrọ 

ịgụ akwụkwọ. N’ihi ya, nne ya bụ Ihudiya chọrọ onye ọ ga-edunye Ugonna, ga-azụ ya n’akwụkwọ. Ihudiya 

chọtara ọyị di ya bụ Izuagba bụ onye chọtara Onwukwe na Ijemma bụ ndị kpọọrọ Ugonna biri na Owere. Ka 

Ugonna ruru Owere na be Ọnwụkwe na Ijemma. Ugonna ji ọn�ụ na mmasị zuru oke bata n’ezinaụlọ 

Ọnwụkwe na nwunye ya. O weere Ọnwụkwe na Ijemma dị ka nne na nna ya, ma werekwa ụmụ ha ise dị ka 

ụmụnne ya. Ugonna ji obi ọcha bata n’ezinaụlọ Ọnwụkwe n’Owere. O ji ọnụ na mmasị zuru oke were na-

ahụta onwe ya n’etiti ndị be Ọnwụkwe na nwunye ya. Ugonna weere ụmụ ha ise dị ka ụmụnne ya. Ọfọmata 

(2005: pg 8). Ugonna bụ nwata dị ike n’ọrụ. Ọrụ ọ bụla anaghị adị ya ka ihe, ọ fọdụzie ozi ụlọ. Ugonna 

malitere ije ozi, ọ nweghị ụdị ozi ọ naghị eje n’agbanyeghị na ọ bụ nwoke. Ugonna anọọla ọnwa abụọ 

n’Owere, ọ bụghịkwanụ akwụkwọ ka ọ na-aga, kama ọ nọ n’ụlọ na-eje naanị ozi. Ihe kpatara nke a bụ na 

nne ya ukwu bụ Ijemma tụọrọ Ọnwụkwe alo ọjọọ banyere Ugonna. Ijemma kwuru na Ugonna ga-ebugharịgodu 

ahịa iji chụta ụgwọ akwụkwọ ya. Ijemma gwara Ọnwụkwe na ha ga-ahapụ itinye Ugonna n’ụlọ akwụkwọ 

tutuu na o mee ọnwa ise ma ọ bụ isii. Ọ bụrụ na o ruo ọnwa abụọ ma ọ bụ atọ, ọ matachaa ala nke 

ọma, anyị amalitere ya mgbere ahịa. Ọ soro ụmụaka ibe ya kpatawara anyị ego. Ọ bụghị anyị ga-ahụ maka ego 

ọ bụla Ugonna ga-eji gụọ akwụkwọ. Ugonna ga-ahụ maka ya site mgbere ahịa anyị ga-ebidoro ya. Ugonna 

ga-akpata ego ụgwọ akwụkwọ ya. Ọfọmata (2005:pg l8). 

Ugonna malitere ahịa mbugharị. Ọ bugharịrị ahịa ihe karịrị ọnwa isii. Otu ụbọchị, Ugonna rịọrọ 

nna ya ukwu bu Ọnwụkwe ka o biko bidoro ya akwụkwọ, ma Ọnwụwe ghọrọ ya aghụghọ na ụlọ akwụkwọ niile 

dị n’Owere ejula. Na ọ bụ ọhere ka ha na-eche ka ọ depụta n’ụlọ akwụkwọ gasị tupu ha etinye ya. Nke a abụghị 

eziokwu kama na ọ bụ ka Ugonna were retekwuoro ha ego. Ọnwụkwe mechara bidoro Ugonna akwụkwọ 

ka o mere ihe karịrị ọnwa isii. Ugbu a ka nke bụ ahụhụ malitere. Ọ bụ akwụkwọ ehihie ka Ugonna na-eje. Ọ bụ 

ya na-ebu ụzọ e kulite n’ụtụtụ. Ọ bụ Ugonna na-akwado ụmụ ise Ijemma mụrụ akwụkwọ. Ha gawa akwụkwọ, 

ọ malite ozi ụlọ ndị ọzọ tupu o buru ahịa mbugharị ya gawa ahịa. N’ehihie ọ lọta, ọ gawa akwụkwọ. Ugonna 

anaghị ezu ike malite n’elekere anọ nke ụtụtụ were ruo na chi ojiji. Ọ bụ Ugonna na-ebu ụzọ etete ụra. Ọ bụkwa 

ya na-ekpe azụ alakpu ụra. N’ihi oke ike ọgwụgwụ, ụra na anya mmiri na-adị ya n’anya oge ọ bụla. Akwụkwọ 

ehihie ka Ugonna na-eje. Ọ bụ ya na-ekpecha azụ abịa akwụkwọ. Ọ bịa abịa, ọ na-ehi ụra. Onyenkuzi Ugonna 

bụ Maazị Chukwumara na-apịa ya ụtarị mgbe ọ bụla maka ihi abịaghị n’oge ya nakwa ụra ọ na-ehi mgbe a na-

akụzi ihe. Otu ụbọchi, Ugonna kọọrọ onye nkuzi ya ọnọdụ ya n’ebe o bi. Nke a wutere onye nkuzi nke 

ukwuu. Ọ naghị etizi Ugonna ihe nke o ji akọ ya ọnụ ọzọ. Nke a bụ n’ihi na ọ matala na Ugonna nọ na mkpagbu. 

Ugonna kọọrọ Maazị Chukwumara ọnọdụ ya. Maazị Chukwumara enwetaghị ọnwe ya ụbọchi ahụ 

niile. Ihe Ugonna kọọrọ ya na-awu ya akpataoyi n’ahụ. O chere echiche banyere ihe ụfọdụ ndị mmadụ na-eme 

ụmụaka, ha si be nne na ha kpọpụta, Ọfọmata (2005 : pg 29 ). Ugoona malitere iche echiche ndụ ya. O kwuru 

na mgbe ya nọ na be nne ya, na ya chere na ọ bụ ahụhụ ka ya na-ata, mana ya amataghịrịị na ọ ba osikapa ka ya 

na-eri mgbe ahụ. Ọ malitere chewe ka ya ga-esi gbalaa be nne ya n’Udumoka. Ọ bụ ụbọchi Ijemma bunyere ya 

ahịa ka ọ ga bugharịa, ka o weere ego o retere n’ahịa wee gbalaa be nne ya. O wutere Ihudiya bụ nne Ugonna 

oge ọ hụrụ Ugonna. Ka Ijemma na di ya lere anya Ugonna ha ahụghị ya. Ọnwụkwe gara jee gwa ndị uwe ojii. 

Ebe Ijemma siri ka ya gaa chọọ Ugonna be nne ya. Ka Ijemma rutere be Ugonna, nne Ugonna tiri mkpu ndị 

obodo were gbakọta were chọọ igbu Ijemma, onye zọrọ ya Izuagba. Izuagba bụ onye ha sitere n’aka ya kpọrọ 

Ugoona, Ọ bụ Izuagba rịọrọ ndị obodo ka ha biko hapụ Ijemma. Ka Ijemma larụrụ, ọ kọọrọ di ya bụ Ọnwụkwe 

ka ya kaara isi ghọrọ onye nwụrụ anwụ ma ọ bụrụ na Izuagba esoghị jee. Ijemma na di ya mechera taa ọnwe 

ha nnukwu ụta n’ihi agwa ọjọọ ha kpasoro Ugonna n’agbenyeghị ezi obi o jiri soro ha. Ma na nke a abaghizi 

uru ọ bụla n’ihi na Ugonna alala. Ka Ugonna lara, ọ malitere akwụkwọ, ọ bụ ya ji aka ya na-akwụrụ onwe ya 

ụgwọ akwụkwọ site na mgbere ahịa ọ na-agba n’Udumoka. Ọ bụkwa ya ka o ji azụ nne ya na ụmụnne.  

Mpụ Na Aghụghọ Di ka Iduuazị A Siri Zipụta Ya.  

Iduuazị a bụ enyo nyeere ihe na-eme n’ụwa. Ọtụtụ ndị mmadụ n’ezinaụlọ na-eche na ọ bụ site n’ikpọpụ 

nwa ha ebe ọ ga-agba odibo ga-eme ka ihe nhiahu ha nwere belata. Ma nke bụ eziokwu bu na mgbe ọ bụla a 

akpọpụrụ nwata ebe ọ ga-agba odibo n’ihi ihe isi ike, ihe na-abịarịị siwanye ike karịa etu a tụrụ anya, ọ kachasị 

n’ebe onye ahụ a kpọpụrụ akpọpụ nọ. Odee kwuru na Ugonna chere na ya na-ata ahụhụ mgbe ya na nne ya bi 

n’obodo ya bụ Udumoka mere o jiri tụọrọ nne ya alo ka a kpọpụ ya. Mana mgbe ọ rụrụ Owere ịga agba odibo 

na be Onwukwe na Ijemma, ọ hụjuru anya n’ahụhụ. 

Agụmakwụkwọ so n’ihe o jiri gawa ịgba odibo bụzi nke e ji aghọrị ya. Ihe mbụ ndị ya na ya bi mere 

bụ ibidoro ya ahịa mbugharị kama ibidoro ya akwụkwọ bụ nke ọ nọ n’ime ya were hụjuo anya. Ugonna kpebiri 

na mgbe ya nọ be nne ya na ọ bụ osikapa ka ya na-eri wee chee na ọ bụ ahụhụ ka ya na ata. Ọzọ kwa, odee 

kwuru na Ugonna bụ nwata nwere obi ọcha ma dịkwa ike n’ọrụ. N’ihi na Ugonna enweghị mmụọ aghụghọ 

n’ime ọnwe ya. Ijemma na Ọnwụkwe wee kpawazie ya eze. Ozi ọ na-eje eje n’ụbọchi na-akarị akarị. Odee 

kwukwara na anyammiri na-adizi Ugonna n’anya mgbe niile, ọ malitere chọwa ụzọ ka ọ ga-esi laa be nne ya. Ọ 

bụ ahịa mbụgharị o bụgharịrị ka o siri were ego gbaa moto laa. Nke a, ka a na-ahụ n’ụwa taa. Ọtụtụ ndị odibo bụ 

site n’ego e nyere ha gaa gote ihe n’ahịa ma ọ bụ ego ha bụgharịtara n’ahịa e bunyere ha, ka ha na-eji agba 

ụgbọala gbalaga na be ha dị ka Ugonna mere. Ọ bụ ego o retere ka o jiri gbaa ụgbọala gbalaga. Ọzọ kwa bụ na 

mgbe ọ bụla ndị gara gbaa odibo lọtara were kọrọ ndị mụrụ ha ihe ha gabigara n’aka ndị ha na ha biri, obi 

anaghị adị ndị mụrụ ha mma. Odee kwuru na Ihudiya bụ nne Ugonna na ndị obodo ya gbarụrụ ihu maka ajọ 

omume Ijemma na di ya mesoro Ugonna mere ha jiri chọọ igbu ya ka ọ chọtara Ugonna be nne ya bụ Udumoka. 

Agwa Achọrọ M Ima Na Inara Mmadụ Ihe N’Ike N’Iduuazị Igbo                          Ọ Dị Egwu 

Ajọanụ na oriakụ ya Ọjịugo bụ ndị obodo Ụmụọka. Ajọanụ bụ ezigbote ọkamgba a mara aha ya. Ọ bụ 

ya meriri otu ọkamgba a na-akpọ Azueruala onye Eziama na mgba. O nwere otu iwu na-achị obodo Ụmụọka 

na onye ọ bụla meriri na mgba, n’ụbọchi o meriri, na ọkamgba ahụ agaghị eri nri ọriakụ sịrị. Ma n’ihi na Ajọanụ 

aṅụjuola mmanya afọ, o chefuru ya bụ iwu ka o si n’ebe o gara gbara obodo ya mgba lọta. N’agbanyeghị n’ọriakụ 

ya bụ Ojịugo na-echetere ya na nke ahụ megidekwara iwu obodo ha ma na Ajọanụ e geghị ya ntị were manye 

nwunye ya ka o butere ya nri. N’obi Ajọanụ, o kwuru na onweghị ihe iwu ahụ bụ. Dị ka iwu ndị Ụmụọka siri 

dị, onye ọ bụla jere gbaara obodo mgba agaghị eri nri nwunye ya ruo mgbe eze obodo ha siri ya rie. Mgbe 

Ajọanụ gbachara mgba, ọnụ jupụtaraya obi, n’ihi na ọnụjuola mmanya afọ ọ manyere nwunye ya ibutere 

ya nri n’echeghị ka eze obodo gwa ya mee nke a dị ka iwu siri dị. Okeke (2007:99). 

Iwu obodo a, bụ na onye ọ bụla dara ya na otu n’ime ụmụ onye ahụ ga-amụta ga-aburịrị onye mpụ 

ga-ejupụta n’ime. O techaghị aka Ajọanụ gbachara mgba ahụ, nwunye ya mụrụ nwa. Aha nwa ahụ bụ Isikotebu. 

Isikotebu bụ mpụ na onwe ya. O ji isi ike, ohi, ọgụ, o nweghị onye Ọ na-asọpụrụ, ma ndị okenye nọ n’obodo 

ma ndị nkuzi ya. Ọ malitere izu ohi mgbe ọ dị naanị afọ atọ; nne ya dewe ihe n’ụlọ ha, o zuru. Nna Isikotebu 

bụ Ajọanụ gara bidoro ya agụm akwụkwọ n’ụlọ akwụkwọ ndị ụka nwe. Ọ bụ n’ebe ahụ ka Isikokebu nọrọ 

kpawa nke bụ ike. Ọ naghị ekwe ụmụ akwụkwọ ibe ya nụọ mmiri tọgbọ iko. Ọtụtụ ụmụ akwụkwọ sonyeziri 

Isikokebu n’izu ohi iji mara ma ọ ga-ekwe ha zuru ike. N’ihi na ọ rịọ gị ego inyeghi ya, ị mara na ọ ga-egbu 

onye ahụ. Isikotebu mere ka ọtụtụ ụmụ akwụkwọ ibe ya na-emezi aka ntụtụ ka ha wee gbanahụ ya, n’ihi na ọ 

rịọ gi ego, naanị ihe ga-azọ gị bụ na ị manyere aka n’akpa were ya nye ya. Okeke (2007: pg 28). 

Omume Isikotebu bụ nke ndị mmadụ amaghịzị ihe ha ga-eme ma ndị nkuzi ya. O zuru otu narị naịra 

onye nkuzi ya bụ Maazị Ọfọdị. Ọ bịakwutere Maazị Ọfọdị na klassị ma gwa ya na-aghọtachaghị ihe o dere 

na bọọdụ, ka Maazị Ọfọdị na-akọwara ya ihe ahụ, o tinyere aka were ego akwụkwọ Maazị Ọfọdị ga-eji zụtara 

ụmụ akwụkwọ ya akwụkwọ. Ka Maazị Ọfọdị dechara ihe na bọọdụ, Isikotebu si na ya aghọtachaghị ihe o 

siri ha mee. Ka Maazị Ọfọdị bidoro ịkọwara ya ihe ọ jụrụ. Isikotebu manyere aka kpịịrị otu narị naịra n’ego 

Maazị Ọfọdị ga-eji gọtere ụmụ akwụkwọ ya akwụkwọ. Okeke (2007: pg 32). 

 Isikotebu emeela ọtụtụ mpụ n’ụlọ akwụkwọ ha, O jiiri aka kwụsị ya ịbịa akwụkwọ. Ọ maliteziri i 

na-agagharị n’obodo na-ezu ewu ma ọkụkọ ndị mmadụ na-eri. O zukatara ohi nke na ndị obodo Ụmụọka chọwara 

ya maka igbu ya n’ihi na ha kwuru na ọ na-ewetere obodo ha ajọ aha. Ka Isikotebu nụrụ nke a, ọ gbapụrụ gbalaa 

obodo a na-akpọ Ogoja bụ ebe o zoro wee bụrụ nnukwu onye ohi. Ihe chụpụtara ya bụ na o nwere ebe ha gara 

ohi n’Ogoja were gbuo onye uwe ojii. Ama gbaara ndị Polisi, ha bịara kpụkọrọ ndị otu ya niile. N’ihi nke a, o 

kwuru na ebe ka mma ọ ga-ezo, ka ala wee dajụọ bụ ịlọghachite azụ n’obodo ya bụ Ụmụọka. Isikotebu 

lọghachịrị ala ya bụ Ụmụọka chere na ndị obodo ya chefuola ihe banyere ya. Ma ka ọ lọtara, ọha obodo nyere 

iwu ka e jide ya gbuo, ụmụ okorobịa Ụmụọka jidere Isikotebu ma gbuo ya. Mpụ Na Aghụghọ Dịka Iduuazị 

A Siri Ziputa Ya. Iduuazị a, ebe ọ kachasị leba anya bụ agwa ịda iwu, ndị mmadụ na kpachara anya a da. Odee 

kwuru na nna Isikotebu bụ Ajọanụ maara nke ọma na ihe ọ chọrọ ime, megidere iwu obodo ha nakwa na onye 

dara ụdị iwu ahụ na ajọ ihe aghaghị isi n’aka ụmụ ya bịara ya, mana ọ gara n’ihu daa iwu ahụ bụ nke weteere ya 

ọnọdụ ọjọọ n’aka Isikotebu. Odee kwuru na Isikotebu kpịịrị ego onye nkuzi ya bụ Ọfọdị ebe ọ na-achọ ka 

Isikotebu ghọta ihe ọ na-aghọtachaghị. Nke a pụtara na ụmụ akwụkwọ na-emegide ndị nkuzi ha. Ebe 

onye nkuzi ga na-agba mbọ n’ime ka ọ dịrị nwata akwụkwọ ya mma. Odee kwuru na Isikotebu mekatara arụ 

n’obodo ya bụ Ụmụọka, ka ndị obodo ya chọwara ya maka igbu ya, o wee gbalaa obodo ọzọ. Nke a pụtara na 

ndị omekome nwere ike isi n’otu obodo laa ọzọ. Ha kpaa arụ n’otu obodo, ha agbalaa obodo ọzọ chefuo na 

otu ụbọchi n’aka ga-akpara onye aghụghọ, dị ka aka siri mechaa kpara Isikotebu n’ikpeazụ 

Ihe ndị a chọpụtagasiri 

 Nchọcha a lebara anya na mpụ na aghụghọ n’iduuazị Igbo. Na nchọcha a, a chọpụtara ihe ndị a site 

n’akwụkwọ iduuazị e lebara an ya. Na e nwere ọtụtụ mpụ ndị mmadụ na-eme n’ụwa taa, ndị gụnyere: oke 

ọchịchọ nke onwe, mmegbu, agwa achọrịma, ebe aghụghọ gụnyere agwa ndị a: mere n’ihu kwọmptịtị n’azụ, 

ekwu ọzọ eme ọzọ na wayo, dg. Iduuazị ndị a e labagasịrị anya bụ enyo n’ihe a na-ahụ n’ụwa taa. Ọ gbara mpụ 

na aghụghọ dị iche iche ndị mmadụ na-eme n’anwụ. N’iduuazị ndị a, mmadụ ji agwa a chọrọ ịma wee nụpụ isi 

n’iwu obodo ya bụ nke buteere ya ọnọdụ ọjọọ n’ezinaụlọ ya, nna ukwu jikwa n’ihi na nwaodibo ya bụ 

nwaogbenye were jiri ahụhụ nyụọ ya anya. Ụfọdụ jikwa n’ihi mere mere ihu kwọmpịtị n’azụ kwafuo ọbara 

onye aka ya dị ọcha ebe nwa chefuru ahụhụ niile nne ya taara ya n’ihi oke ọchịchọ nke onwe. Mmadụ 

jikwazi oke ọchịchọ nke onwe wee kpaa ndị ọ na-achị eze. Ihe ndị a niile bụcha ihe a na-ahụ n’elu ụwa taa. 

Ụwa a bụ nke ajọ ihe dị iche iche jupụtara n’ime ya. Ndị mmadụ anaghị enwe mmasị n’ebe onye na-eme mpụ 

nọ, n’agbanyeghị na ọtụtụ na-esite na ya nwụọ. Mana nke a anapụghị ọtụtụ ịga n’ihu na-eme mpụ na 

aghụghọ. Nke a bu n’ihi na ndị dị etu a kwenyere na ọ bụ ebe ọkụ nyụrụ, a wụsa ọwa. 

Nchịkọta 

Nchọcha a na-ekwu na ndị odee Iduuazị a, jiiri iduuazị ha wee gosịpụta na mpụ na aghụghọ 

bụ ihe ọhanaeze na-agbarụrụ ihu.  Ọzọ kwa, ha jikwa iduuazị ha were kuziere ma gbazikwara ndị mmadụ 

ndị gụnyere Afrika, ụmụ Naijiria nke ndị Igbo so n’ime ha ụzọ kachasị mma mmadụ ga-esi bi ndụ ya.  

Mmechi 

A hụla ka ndị odee ndị a siri jiri iduuazị ha were gosịpụta ihe a na-ahụ na ndụ kwa ụbọchi. O 

kwere nghọta na mpụ na aghụghọ ataala oji n’ụwa ma bụrụkwa ihe ọ ga-adịgidekwanụ oge niile. Na 

ndụ mmadụ, o nweghị mgbe e jighị anụ akụkọ dị iche iche gbasara ka ndị mmadụ si emeso ibe ha mpụ na 

aghụghọ mmegbu, mere mere n’ihu kwọmptịtị n’azụ, na-egbu nne ya ka o nwee ego, ọga  na-egbu nne ya ka 

o nwee ego, ọga na-emegbu nwa odibo ya, ebe ndị ọchịchị na-akpa ndị ha na-achi eze. Mpụ na agbụghọ a, 

pụtara ihe nke ọma n’Dike E Gburu N’Azụ Ụlọ nke Akaa dere. Ọ Dị Egwu nke Okeke dere, Ugonna nke 

Ọfọmata dere na Arịrị Nne Kwara nke Nwankwọ dere.  

Ọ bụ akwụkwọ iduuazị a, ka nchọcha a lebara anya na ya. Nchọcha a ga-enyekwa aka n'ikwalite asụsụ 

Igbo ma si ụzọ dị etu a, bawanye agụmagụ, ọmenaala na nkwenye ndị Igbo n'ebe ọ dị ukwuu. 

